
აბსტრაქტი 

          ქოლგოსანთა ოჯახის ერთ-ერთი კარგად ცნობილი და ფართოდ გავრცელებული გვარია 
ანგელოზა (Angelica L.), რომელიც აერთიანებს  60-დან 90-მდე სახეობას. ამ გვარის სახეობები 
ტრადიციულ მედიცინაში გამოიყენება, როგორც ანთების საწინააღმდეგო, 
დერმატოლოგიური პრობლემების,  ტკივილის  და ნაწლავური დაავადებების სამკურნალო 
საშუალება. ანგელოზას სახეობებიდან გამოყოფილი და იდენტიფიცირებულია მრავალი 
ფიტოქიმიური შენაერთი, როგორიცაა კუმარინები, ფუროკუმარინები, ეთერზეთები,  
ფთალიდები, პოლისაქარიდები, ბენზოფურანის და პოლიაცეტილენის ნაწარმები. 
აღნიშნული ნივთიერებები განაპირობებს ანტიოქსიდანტურ, ანთების საწინააღმდეგო, 
ანტიმიკრობულ, ციტოტოქსიკურ აქტივობას. ზოგიერთი სახეობა ამჟღავნებს ანქსიოლიზურ 
აქტივობას.    
საძიებო სიტყვები: ანგელოზა, ფუროკუმარინები, ეთერზეთები, ანთების საწინააღმდეგო, 
ციტოტოქსიკური, ანქსიოლიზური, ანტიმიკრობული    
 

1. შესავალი 
ქოლგოსანთა ოჯახის ერთ-ერთი კარგად ცნობილი და ფართოდ გავრცელებული გვარი 

ანგელოზა (Angelica L.) [1] აერთიანებს  60-დან 90-მდე სახეობას, რომლებიც წარმოადგენს ორ 
- ან მრავალწლოვან მცენარეებს. ღეროები შეიძლება იყოს როგორც კაულესცენტური, ისე 
აკულესცენტური, შევსებული ან ღრუ ზოგიერთ შემთვევაში ფუძესთან გამერქნებული [2], [3]. 
ფოთლები ფრთისებრი,  ყვავილები თეთრი, მოვარდისფრო, მომწვანო-ყვითელი, შიგნით 
გადაკეცილი ფურცლებით, შეკრებილი დიდი ზომის  ქოლგა ყვავილედებად [4] 

მრავალფოთლიანი საბურველით. მტვრის მარცვალები საშუალო ზომისაა, 
მოგრძოსამწახნაგოვანი, ნაყოფი ორთესლურა, ზურგის მხარეს შებრტყელებული, ტყუპი 
ნაყოფის ცალს  5 წიბო აქვს, ზურგის 3 წიბო მკვეთრადაა გამოხატული, ვიწროფრთიანია ან 
არშიისებრი, გვერდითი წიბოები ფართე, ზოგჯერ ოდნავ ტალღისებრი ფრთებით, 
ნაყოფობისას ერთმანეთს არ ეხება. კომისურზე 2 არხია. აქვთ კარგად  განვითარებული 
მთავარი ფესვი.  გავრცელებულია ჩრდილო-დასავლეთ აზიაში, ჩრდილოეთ ნახევარსფეროს 
ზომიერ და სუბარქტიკულ რეგიონებში, აღწევს ირლანდია, ლაპლანდიასა და გრელანდიამდე 
[5]–[7].  

 ანგელოზას გვარის ერთერთ წარმომადგენელს, რომელიც ფართოდ გამოიყენება 
ტრადიციულ კორეულ, ჩინურ და იაპონურ მედიცინაში, შესაბამისი ქვეყნების ფარმაკოპეები 
განსხვავებული ბოტანიკური დასახელებით მოიხსენიებენ, კერძოდ Angelica gigas Nakai, 
Angelica sinensis (Oliv.) Diels და Angelica acutiloba (Siebold & Zucc.) Kitag. თუმცა მათი საერთო 
სახელწოდება გამოითქმის როგორც “დანგ-გუი”. უფრო კონკრეტულად, კორეული 
ფარმაკოპეა A. gigas ფესვებს უწოდებს “დანგ-გუი”, ხოლო იაპონური ფარმაკოპეა - A. acutiloba 
ანუ “ილ-დანგ-გუი”, იგივე იაპონური დანგ-გუი [8], [9]. ტრადიციულ ჩინურ მედიცინაში A. 
sinensis გამოიყენება მრავალი დაავადების სამკურნალოდ, მათ შორის გინეკოლოგიური 
დაავადებები, აპოპლექსია, მალარია, ცხელება, ჰემოროი და შეკრულობა. გარდა ამისა, A. 
sinensis ჩინელი მკურნალების მიერ გამოიყენებოდა დანამატად, როგორც ჰემატოპიოტური 
საშუალება, მენსტრუალური ციკლის დასარეგულირებლად და ანემიის სამკკურნალოდ [10], 
[11]. ანალოგიურად, კორეულ მედიცინაში A. gigas ფესვებს მოიხმარდნენ ანემიის, 
გინეკოლოგიური და გულსისხლძარღვთა დაავადებების, ართრიტის სამკურნალოდ, ასევე 
სედაციურ, ანალგეზიურ და მატონიზირებელ საშუალებად [12]–[15]. A. acutiloba 
ტრადიციულ იაპონურ მედიცინაში გამოიყენება გინეკოლოგიური პრობლემებისა და 
ანემიის სამკურნალოდ [16]. 

 ანგელოზას სახეობები ცნობილია, როგორც „ქალის ჟენშენი“ და გამოიყენება 
ამენორეის, დისმენორეის, მენოპაუზის დარღვევების, ჰიპერტონიის, ანემიისა და 
სისხლძარვთა დისტონიის სამკურნალოდ [17], [18].  ტატიანას ანგელოზას - Angelica tatianae 
Bordz ფესვები გამოიყენება როგორც შარდმდენი და ამოსახველებელი საშუალება 
ბრონქიტის, ნევრასთენიის, უძილობის, გასტრიტისა და ასციტის დროს. ნაყენის სახით 
იყენებენ რევმატიზმის, პოდაგრის, რადიკულიტის, აგრეთვე ოტიტისა და კბილის 
ტკივილის დროს. ჩრდილოეთ სომხეთის მოსახლეობა მცენარის ახალგაზრდა ყლორტებს 
იყენებს საკვებად. საქართველოს მთის მოსახლეობა ტატიანას ანგელოზას უწოდებს დუცს, 
ხევსურები მის დაფხვნილ  ფოთლებს მოიხმარენ საკვებ-სანელებლად, ხოლო თუშები მისგან 
ამზადებენ საწებელს და მხალს [19]. 

აღნიშნული გვარის სახეობებს შორის Angelica dahurica (Hoffm.) Benth. & Hook.f. ex 
Franch. & Sav.-ს ფესვები, ერთ-ერთ ყველაზე მნიშვნელოვან ფიტოთერაპევტულ საშუალებად 
არის მიჩნეული. მისი ფესვებისგან იზოლირებულია, კუმარინები, ფუროკუმარინები, 
ფთალიდები, პოლისაქარიდები, ბენზოფურანის ნაწარმები, ალკალოიდები, ფენოლები და 
სტეროლები [1]. A. dahurica-ს ფესურა აღწერილია ტრადიციულ ჩინურ და კორეულ 
ფარმაკოპეაში:  (Gumiganghwal-tang) და (Oyaksungi-san). ტრადიციულ აღმოსავლურ 

მედიცინაში A. dahurica გამოიყენებოდა, როგოც ანთების საწინააღმდეგო საშუალება 
რესპირატორული დაავადებების (გაციება და სურდო), დერმატოლოგიური პრობლემების 
(აკნე, ჩირქოვანი გამონაყარი და კარბუნკული), ტკივილის (თავის, კბილის,  რევმატიული) 
და ნაწლავური დაავადებების (დიარეა, დიზინტერია, ქრონიკული წყლულოვანი კოლიტი) 
სამკურნალო საშუალება [20]–[22], [23]. Angelica archangelica L. მიიჩნეოდა უძილობის, 
ნაწლავური პრობლემების, კანისა და რესპირატორული დაავადებების, ართრიტის 
სამკურნალო და დამამშვიდებელ საშუალებად [24], Angelica glauca Edgew კი გამოიყენებოდა 
ნაღვლის ბუშტის ჩივილების, ინფანტილური ატროფიისა და ყაბზობის დროს [25]. Angelica 
pubescens Maxim. მოიხმარდნენ რევმატოიდული ართრიტის, თავის ტკივილის, პარალიზის 
და უძილობის საწინააღმდეგო საშუალებად [26], [27].  

2. გვარი ანგელოზას (Angelica) ზოგიერთი სახეობის ფიტოქიმიური შემადგენლობა 
გვარი ანგელოზას სხვადასხვა სახეობა ბევრ ქვეყანაში მიიჩნევა ოფიცინალურ 

სამკურნალო მცენარედ და შეტანილია  ფარმაკოპეაში [17], [18]. მათგან გამოყოფილი და 
იდენტიფიცირებულია მრავალი ფიტოქიმიური შენაერთი, როგორიცაა კუმარინები, 
ფუროკუმარინები, ეთერზეთები,  ფთალიდები, პოლისაქარიდები, ბენზოფურანის და 
პოლიაცეტილენის ნაწარმები და ა.შ. ანგელოზას სახეობებში, განსაკუთრებით კი ფესვებში, 
ეთერზეთების მრავალი კომპენენტი იქნა აღმოჩენილი: α-პინენი, ლიმონენი, α- და β-
ფელანდრენი, p-ციმენი, β-ოციმენი და ტრანს-კარვეოლი, აღნიშნული ნივთიერებები 
განაპირობებს ანტიოქსიდანტურ და ანტიმიკრობულ აქტივობას.  [1].  

A. archangelica-ს ფესვების, ყვავილებისა და თესლების ეთერზეთის გაზური 
ქრომატოგრაფია-მასსპექტრომეტრული მეთოდით შესწავლის შედეგად გამოვლინდა 20 
ძირითადი კომპონენტი: α-პინენი, β-პინენი, კამფენი, β-მირცენი, α-ფელანდრენი, β-
ფელანდრენი,  ∆3 -კარენი, β-ცის-ოციმენი, β-ტრანს-ოციმენი, β-კოპაენი, β-ბურბონენი, β-
ელემენი, α-ცედრენი, β-ცედრენი, α-ბერგამოტენი, ცის-ელემენი, β-(Z)-ფარნეზინი, β-
ჰუმულენი, გერმაკრენ D, ბიციკლოგერმაკრენი, (E,E)-α-ფარნეზინი, γ-კადინენი, δ-კადინენი, 
α-კადინენი და α-კადინოლი [28]. თესლები მდიდარია β-ფელანდრენითა (33–63%) და α-
პინენით (4–12%) [29], ხოლო ფესვები α-პინენით (21%), δ-3-კარენით (16%), ლიმონენით (16%) 
და α-ფელანდრენით (8%) [30]. კიდევ ერთი კვლევის თანახმად, A. dahurica ეთერზეთებში 
ყველაზე დიდი რაოდენობით გვხვდება α-პინენი (46%),  საბინენი (9%), ხოლო მირცენი და 
1-დოდეკანოლი წარმოდგენილია თანაბარი რაოდენობით (5%), ტერპინენოლი (4%). A. 
pubescens ფესვების ეთერზეთის შემადგენლობა განსხვავებულია, თუმცა წამყვანი შენაერთი 
აქაც α-პინენია (37%), შემდეგ p-ციმენი (11%), ლიმონენი (8%) და კრიპტონი (6%) [22], [26]. A. 
sinensis ფესურის ეთერზეთში კი  აღმოჩნდა n-ბუთილიდენფთალიდი, ლიგუსტილიდი, n-
ბუთილფთალიდი, ფერულის, ნიკოტინის  და სუქცინის მჟავა (0.4–0.7%)  [31]. ჯამუსა და 
ქაშმირში (შტატი ინდოეთის ჩრდილოეთით) მოზარდი A. glauca-ს ეთერზეთების შესწავლის 
შედეგად დადგინდა, რომ მის შემადგენლობაში ყველაზე დიდი რაოდენობით გვხვდება  α-
ფელანდრენი (18%), ტრანს-კარვეოლი (16%), β-პინენი (14%), β-კარიოფილენი (8%) და β-
კარიოფილენის ოქსიდი (8%) [32]. ცხრილში №1 მოცემულია გვარი ანგელოზას ზოგიერთი 
სახეობიდან გამოყოფილი ეთერზეთების ქიმიური შემადგენლობა. 

ცხრილი №1. გვარი ანგელოზას სხვადასხვა სახეობის ეთერზეთის ქიმიური 
შემადგენლობა 

სახეობა ნედლეული ეთერზეთის კომპონენტები 

Angelica archangelica L. ფესვები, 
ყვევილები, 
თესლები  

α-პინენი, β-პინენი, კამფენი, β-მირცენი, α-ფელანდრენი, β-
ფელანდრენი,  ∆3 -კარენი, β-ცის-ოციმენი, β-ტრანს-ოციმენი, 
β-კოპაენი, β-ბურბონენი, β-ელემენი, α-ცედრენი, β-ცედრენი, 

α-ბერგამოტენი, ცის-ელემენი, β-(Z)-ფარნეზინი, β-
ჰუმულენი, გერმაკრენ D, ბიციკლოგერმაკრენი, (E,E)-α-
ფარნეზინი, γ-კადინენი, δ-კადინენი, α-კადინენი და α-

კადინოლი [28]–[30] 

ფესურა დილაპიოლი და ნოთოაპიოლი [24] 

Angelica archangelica 
subsp. 

 archangelica 

ფესვი α- და β-ფელანდრენი [33] 

Angelica dahurica (Hoffm.) 
Benth. & Hook.f. ex Franch. 

& Sav. 

ფესვი α-პინენი, საბინენი, მირცენი, 1-დოდეკანოლი, ტერპინენ-4-
ოლი, ცის-ანეთოლი, ანდეკანოლი, α-მუროლენი, (2E)-2-

დეკანალი [22], [26], [34] 

Angelica pubescens Maxim. ფესვი α-პინენი, p-ციმენი, ლიმონენი, კრიპტონი [22], [26] ოსთოლი, 
ობეპინი, ანდეკანოლი, α-მუროლენი, ცის-ანეთოლი, E-

ლიგუსტილიდი,(-)-სპატულენოლი, (-)-ტერპინენ-4-ოლი, 2-
ბუთილთიოლანი, α-ბისაბოლოლი [34] 

Angelica sinensis (Oliv.) 
Diels 

ფესვი და 
ფესურა 

3-N-ბუთილფთალიდი, ბუთილიდენ ფთალიდი, 
ლიგუსტილიდი, დი-იზო-ოქტილ ფთალატი, ფერულის 

მჟავა, ნიკოტინის მჟავა, სუქცინის მჟავა [31], [35], [36] 

ფესურა ბუთილიდენ დიჰიდრო-ფთალიდი, ბუთილიდენ ფთალიდი, 
ფურფურალი, კამფენი [37] 

ფესვი E-ლიგუსტილიდი, (-)-სპატულენოლი [34] 

Angelica glauca Edgew. 
 

მთლიანი 
მცენარე 

α-ფელანდრენი, ტრანს-კარვეოლი, β-პინენი, β-
კარიოფილენი, β-კარიოფილენის ოქსიდი [32] 

მიწის ზედა 
ნაწილები 

α-ფელანდრენი, ტრანს-კარვეოლი, β-პინენი [25] 

ფესვი (Z)-ლიგუსტილიდი,(Z)-ბუთილიდენფთალიდი [38] 

Angelica gigas Nakai ფესურა დეკურზინოლ ანგელატი, დეკურზინი, ლომატინი  
მარმეზინი [37] 

ფესვი α-პინენი, β-ეუდესმოლი, ნონანი, γ-ეუდესმოლი, 
დეკურზინი, დეკურზინოლ ანგელატი [14], [39] 

Angelica acutiloba (Siebold 
& Zucc.) Kitag. 

 

ფესურა ბუთილიდენ ფთალიდი, ფურფურალი [37] 

ფესვი, 
ღეროები, 
ფოთლები  

n-ბუთილ ფთალიდი, γ-ტერპინენი, p-ციმენი, 

ცის-β-ოციმენი, [40] 

Angelica major Lag. ფესვი α-პინენი, ცის-β-ოციმენი [41] 

Angelica urumiensis 
Mozaff. 

ფოთლები α-კადინოლი, ჰექსაჰიდროფარნეზილ აცეტონი, 1-
დოდეკანოლი [42] 

ღეროები α-კადინოლი, δ-კადენინი [42] 

Angelica pancicii Vandas ex 
Velen. 

მიწის ზედა 
ნაწილები 

β-ფელანდრენი, α-პინენი, α-ფელანდრენი [43] 

Angelica viridiflora (Turcz.) 
Benth. ex Maxim. 

Angelica cincta H.Boissieu 

მიწის ზედა 
ნაწილები 

კარიოფილენის ოქსიდი, α-პინენი [1] 

 
A. dahurica-ს ნედლი ფესვებიდან გამოყოფილია კუმარინები და მათი გლიკოზიდები [44]. 

ერთ-ერთი ექსპერიმენტის შედეგად მცენარის ნედლი ნაწილებიდან გამოყვეს წყალში ხსნადი 
ნივთიერებები, მათ შორის კუმარინის გლიკოზიდი -   დაჰურინ B, ოპტიკურად აქტიური, 
მოყვითალო ფერის ამორფული ფხვნილი ფორმულით C22H26O11, მოლეკულური მასა (489 
[M+Na]) [45]. კიდევ ერთი კვლევის შედეგად ამავე მცენარიდან გამოყოფილი და 
იდენტიფიცირებულია 13 კუმარინი: იზოიმპერატორინი, იმპერატორინი, ოქსიპეუცედანინი, 
ბერგაპტენი, ოქსიპეუცედანინის ჰიდრატი, ბიაკანგელიცინი, ფელოპტერინი, 
ბიაკანგელიკოლი, იზოპიმპინელინი, ქსანთოტოქსოლი, ქსანთოტოქსინი, პიმპინელინი, 
სკოპოლეტინი, ასევე β-სიტოსტეროლი და დაუკოსტეროლი [46], [47]. ცხრილში №2 
მოცემულია ანგელოზას სახეობებიდან გამოყოფილი კუმარინები. 

ცხრილი №2. გვარი ანგელოზას სხვადასხვა სახეობაში იდენტიფიცირებული 
კუმარინები 

სახეობა ნედლეული კუმარინები 

Angelica archangelica 
L. 

მთლიანი მცენარე უმბელიფერონი, ოსთოლი, ოსთენოლი, ფსორალენი,  
სცოპოლეტინი,   ქსანტოტოქსინი,  იმპერატორინი, 
იზოიმპერატორინი, ბერგაპტენი, ოქსიპეუცედანინი, 
ჰერაკლენოლი, ფელოპტერინი, ანგელიცინი, 
პიმპინელინი, არჩანგელიცინი, ბიაკანგელიცინი [49] 

Angelica glauca Edgew. 

 

ფესვები  6-მეთოქსი-7,8-მეთილენდიოქსი კუმარინი, 5,6,7-
ტრიმეთოქსიკუმარინი, დეკურზინოლ ანგელატი  
დეკურზინოლი, ბერგაპტენი,  [50] 

Angelica decursiva 
(Miq.) Franch. & Sav. 

მთლიანი მცენარე ნოდეკანეტინი [50] 

Angelica gigas Nakai ფესვები დეკურზინი, დეკურზინოლ ანგელატი  [50] 

Angelica keiskei (Miq.) 
Koidz. 

ფესვები,  მიწის 
ზედა ნაწილები, 

ნაყოფები 

უმბელიფერონი, დიმეთილსუბეროზინი, 7-O-b-D-
გლუკოპირანოზილოქსი - 8 - პრენილ კუმარინი, 
სკოპოლეტინი, ფსორალენი, იზოიმპერატორინი, 
იმპერატორინი, ქსანტოტოქსინი,  ოსთენოლი,   
ბერგაპტენი,(-)-ოქსიპეუცედანინი, იზოგოსფეროლი, 

(+)-ოქსიპეუცედანინის ჰიდრატი, არხანგელიცინი, 
მარმეზინი, (-)-ოქსიპეუცედანინის ჰიდრატი, (-)-
ტერტ-O-მეთოქსი პეუცედანინ ჰიდრატი, (-)-სექ-O-
აცეტოქსი პეუცედანინ ჰიდრატი, ანგელიცინი, 
კოლუმბიანადინი, პტერიქსინი, სელინიდინი, 
სახალინი, ლომატინი  [51]  

Angelica dahurica 
(Hoffm.) Benth. & 

Hook.f. ex Franch. & 
Sav. 

 

უცნობი დაჰურინ B, იზოიმპერატორინი, იმპერატორინი, 
ბერგაპტენი, ოქსიპეუცედანინი, ოქსიპეუცედანინის 
ჰიდრატი, ბიაკანგელიცინი, ბიაკანგელიკოლი, 
პიმპინელინი, იზოპიმპინელინი, ქსანთოტოქსოლი, 
ფელოპტერინი, ქსანთოტოქსინი, სკოპოლეტინი, 
ოქსიპეუცედანინ ჰიდრატი - 3′ - ბუთილეთერი, 
ქნიდილინი, აკანგელიცინი, ქსანთოტოქსოლ-3′-O-β-
D-გლუკოპირანოზიდი, იზოფრაქსიდი ნ-7-O-β-D-
გლუკოპირანოზიდი, ფრაქსიდინ-8-O-β-D-გლუკო 
პირანოზიდი, (-)-მარმეზინინი, (2′S,3′R)-3′-ჰიდროქსი 
მარმეზინინი,(+)-ავიპირინი, იზოპსორალენი, ფსორა 
ლენი,   ანგედაჰურიკოზიდ A, ანგედაჰურიკოზიდ B, 
ფელოპტერინი[45], [46], [52]–[55] 

 
3. გვარი ანგელოზას (Angelica) ზოგიერთი სახეობის ფარმაკოლოგიური აქტივობა 

A. dahurica-დან გამოყოფილი ფუროკუმარინები - იზოიმპერატორინი, იმპერატორინი და 
ოქსიპეუცედანინი ამჟღავნებს აცეტილქოლინესთერაზას ინჰიბირების უნარს (IC50 63.7-დან 
89.1-მდე მკმოლ, დოზაზე დამოკიდებულებით) [48]. ფუროკუმარინი ბიაკანგელიკოლი 
ამცირებს ინტერლეიკინ 1-ით გამოწვეულ ციკლოოქსიგენაზა 2-ის ექსპრესიას  და 
პროსტაგლადინ E2-ის გამოყოფას ადამიანის ფილტვის ეპითელურ უჯრედებში 10-50 მოლ 
დოზის ფარგლებში. ბიაკანგელიცინით (50 მოლ) ფილტვის ეპითელური უჯრედების 

მკურნალობის შედეგან ნაწილობრივ ინჰიბირდა ინტერლეიკინ 1-ით გამოწვეული 
ციტოზოლის დეგრადაცია [56]. 

A. dahurica - ს წყლიანი ექსტრაქტის ანალგეზიური და ანთების საწინააღმდეგო აქტივობა 
შეფასდა ვირთაგვებში, ძმარმჟავით გამოწვეულ მუცლის ტკივილზე, კარაგენანით გამოწვეულ 
შეშუპებაზე და თერმულ ჰიპერალგეზიაზე. კვლევის შედეგებმა აჩვენა, რომ A. dahurica-ს 
წყლის ექსტრაქტი ავლენს ანთების საწინააღმდეგო და ტკივილგამაყუჩებელ მოქმედებას, 
თრგუნავს ძმარმჟავით გამოწვეულ მუცლის ტკივილს  და ამცირებს კარაგენით გამოწვეულ 
შეშუპებას ვირთაგვებში [57].  

A. sinensis ეთერზეთების ანთების საწინააღმდეგო მოქმედება შეისწავლეს ვირთაგვებში. 
გამოავლინდა პროსტაგლანდინ E2-ის, ჰისტამინის და 5-ჰიდროქსი ტრიფტამინის 
ინჰიბირების ძლიერი უნარი, ასევე შეამცირა სიმსივნის ნეკროზული ფაქტორი α-ს წარმოქმნა 
[58], [59]. გარდა ამისა, A. sinensis ეთერზეთები მოქმედებს ლიპოპოლისაქარიდით გამოწვეულ 
ანთებით პროცესებზე ვირთაგვებში. ერთ-ერთი თეორიის თანახმად, ანთების საწინააღმდეგო 
მოქმედება განპირობებულია კრებსის ციკლის რეგულირებით და გლუკოზის შემცველობის 
გაუმჯობესებით, რაც, თავის მხრივ, აღადგენს ცხიმოვანი მჟავების მეტაბოლიზმს [60]. კიდევ 
ერთ მსგავს კვლევაში A. sinensis ეთერზეთებმა შეამცირა ანთების მარკერების - ციტოკინების 
(სიმსივნის ნეკროზული ფაქტორი α,  ინტერლეიკინ-1β და ინტერლეიკინ-6), ფერმენტების 
(აზოტის ოქსიდის სინთაზა და ციკლოოქსიგენაზა 2) დონე, შესაბამისად გამოავლინა ანთების 
საწინააღმდეგო და ჰეპატოპროტექტული აქტივობა [61]. 

გვარი ანგელოზასთვის დამახასიათებელი ბიოლოგიურად აქტიური შენაერთები, 
როგორიცაა - კუმარინები, ფუროკუმარინები, ფთალიდები და პოლისაქარიდები, სხვადასხვა 
მექანიზმით განაპირობებს ამ გვარის წარმომადგენლების ანტისიმსივნურ აქტივობას. 
აღსანიშნავია რამდენიმე სახეობა: A. archangelica, A. sinensis, A. gigas და A. keiskei, რომლებსაც 
უჯრედულ დონეზე მიზანმიმართული მიწოდების, ჟანგბადის აქტიური მოლეკულების 
წარმოქმნის და უჯრედის აპოპტოზის გამოწვევის უნარის გამო, განსაკუთრებული 
პოტენციალი გააჩნია, ანტისიმსივნურ საშუალებებად გამოყენების თვალსაზრისით [62]. ერთ-
ერთ ექსპერიმენტში A. archangelica-ს ფესვის ექსტრაქტმა გამოავლინა მნიშვნელოვანი 
ციტოტოქსიკური აქტივობა მკერდის კიბოს 4T1 და MCF-7 სიმსივნური უჯრედების მიმართ. 
A. archangelica ფესვის ექსტრაქტით, 4T1 უჯრედების მკურნალობის შედეგად, გაიზარდა 
პროაპოპტოზური ცილის (Bax) კონცენტრაცია, რასაც თან ახლდა ანტიაპოპტოზური ცილის 
(Bcl-2) ექსპრესიის დაქვეითება, კასპაზა-3-ის დაშლასა და ციტოზოლური კალციუმის 
მობილიზაცია. აქედან გამომდინარე, ავტორი გამოთქვამს ვარაუდს, სარძევე ჯირკვლის 
სიმსივნური უჯრედების სიკვდილში, მიტოქონდრიის მონაწილეობის შესახებ, რაც 
გამოწვეულია საკვლევი ექსტრაქტით უჯრედების დამუშავების შედეგად [63]. A. dahurica 
ფესვების ქლოროფორმიანი ფრაქციიდან იზოლირებულმა ფუროკუმარინებმა - ფსორალენმა, 
ქსანტოტოქსინმა, ბერგაპტენმა, გამოავლინა მწვავე ინჰიბიტორული აქტივობა ადამიანის 
სიმსივნური უჯრედების მიგრაციის და შესაბამისად, მეტასტაზების გავრცელების 
წინააღმდეგ [64]. გარდა ამისა, დადასტურებულია A. dahurica-ს ექსტრაქტის სიმსივნის 
საწინააღმდე აქტივობა სწორი ნაწლავის სიმსივნური უჯრედებზე (HT-29). აღნიშნული 

აქტივობა განპირობებული იყო ექსტრაქტში იმპერატორინისა და იზოიმპერატორინის 
არსებობით [65].  

A. archangelica ფესვის, ღეროს, ფოთლის, ნაყოფის და მთლიანი მცენარის მეთანოლიანი 
ექსტრაქტის შესწავლამ დაადასტურა მოცემული სახეობის ანქსიოლიზური აქტივობა. კვლევა 
განხორციელდა ვირთაგვებში ე.წ. პლუს ფორმის მაღალი ლაბირინთის ტესტის გამოყენებით. 
A. archangelica-ს ყველა ექსტრაქმა 400 მგ/კგ დოზის ფარგლებში მნიშვნელოვნად გაზარდა ღია 
სივრცეში გატარებული დროისა და ამ სივრცის გადაკვეთის პროცენტული მაჩვენებელი, ამავე 
დროს შეამცირა დახურულ სივრცეში გატარებული დრო. მთლიანი მცენარისა და ფესვების 
გამონაწვლილმა გამოავლინა ყველაზე მაღალი, ნაყოფებმა და ფოთლებმა საშუალო, ხოლო 
ღეროებმა ყველაზე დაბალი აქტივობა. მაგალითად, დიაზეპამის გამოყენებისას ვირთაგვების 
მიერ ღია სივრცეში გატარებული დროის მაჩვენებელი დაახლოებით 60% იყო, ხოლო 
ფესვებისა და მთლიანი მცენარის მეთანოლიანი ექსტრაქტის შემთხვევაში იგივე მაჩვენებელი 
საშუალოდ 50%, ფოთლებისა და ნაყოფების ექტრაქტების აქტივობა მცირედ აღემატებოდა 
30%-ს, ხოლო ღეროების მეთანოლიანი ექსტრაქტის აქტივობა ნაკლები იყო 30%-ზე [66].  

Angelica purpurascens (Avé-Lall.) Gilli ეთერზეთები ასევე ამჟღავნებს ანქსიოლიზურ 
აქტივობას. შფოთვა არის კომპლექსური ფსიქიკური აშლილობა, რომელსაც ახასიათებს 
გადაჭარბებული წუხილი, გაღიზიანება და ირაციონალური შიში [67]. შფოთვის არსი ემყარება 
ბუნებრივ კონფლიქტს, ახალი გარემოს გამოკვლევის სურვილსა და პოტენციურად საშიში 
ტერიტორიისთვის თავის არიდების ინსტინქტს შორის. ჩატარებული ექსპერიმენტით, 
ზოლიან თევზებში შფოთვა გამოიწვიეს სკოპოლამინით (100 მკმოლ), რამაც, თავისმხრივ, 
გამოიწვია სივრცითი მეხსიერების და სიახლეზე რეაგირების დისფუნქცია. ზებრა 
თევზებისთვის სკოპოლამინისა და A. purpurascens ეთერზეთის (25 და 150 მკლ/ლ, დღეში 
ერთხელ, 13 დღის განმავლობაში), ერთობლივმა მიწოდებამ განაპირობა ყურადღების 
დეფიციტის შემცირება, ტვინის ანტიოქსიდანტური ფერმენტების მომატება, ლიპიდური 
პეროქსიდაციის დაქვეითება და ცილების ოქსიდაცია. A. purpurascens ეთერზეთებით 
დამუშავებულ თევზებში აცეტილქოლინესთერაზას აქტივობა მნიშვნელოვნად იყო 
შემცირებული [68]. 

ნიკოტინის განმეორებითმა მიღებამ შესაძლებელია გამოიწვიოს ქცევითი 
სენსიბილიზაცია, რაც ხელსაყრელი შემთხვევაა წამალ-დამოკიდებულების შესასწავლად. 
ერთ-ერთ ექსპერიმენტში A. gigas ეთერზეთმა მნიშვნელოვნად გააუმჯობესა ნიკოტინით 
გამოწვეული ქცევითი სენსიბილიზაცია. მაშასადამე, A. gigas ეთერზეთი თრგუნავს 
ნიკოტინით გამოწვეულ ქცევით და ნეიროქიმიურ სენსიბილიზაციას, რაც შესაძლებელია 
გამოყენებული იქნას ნიკოტინდამოკიდებულე ბის სამკურნალოდ [69]. A. archangelica-ს 
ფესვის ეთერზეთები კი ავლენს ელექტრულად და ქიმიურად გამოწვეული კრუნჩხვის 
საწინააღმდეგო აქტივობას თაგვებში [70]. A. glauca-ს ეთერზეთები ავლენს 
ბრონქორელაქსანტურ აქტივობას, ჰისტამინითა და ოვალბუმინით პროვოცირებული 
ბრონქოკონსტრიქციის დროს, გვინეის გოჭებში, სისხლში ეოზინოფილების რაოდენობის, 
შრატში იმუნოგლობულინ E-ს დონის, ბრონქოალვეოლურ სითხეში ეოზინოფილებისა და 
ნეიტროფილების რაოდენობის შემცირებით [71]. 

A. dahurica-ს ფესვის წყლიანი და ეთანოლიანი გამონაწვლილების ანტიოქსიდანტური 
აქტივობა შეაფასეს  DPPH, ABTS ანალიზების, ჰიდროქსიდის რადიკალის შეხვეჭის უნარის და 
ლიპიდების პეროქსიდაციის მიხედვით (0.12-2.0 მგ/მლ დოზებში). ორივე ექსტრაქმა შეხვეჭა 
DPPH და ABTS რადიკალები. მოცემულ ექსპერიმენტში, წყლიანი ექსტრაქტის 
ანტიოქსიდანტური აქტივობა შეესაბამებოდა IC50 0.32 და 0.20 მგ/მლ, ხოლო ეთანოლიანი 
ექსტრაქტის IC50 0.24 და 0.13 მგ/მლ. ორივე ექსტრაქტმა გამოავლინა რადიკალების შემცირების 
უნარი და ხელი შეუშალა სუპეროქსიდ დისმუტაზას, კატალაზას და დნმ-ის დაზიანებას. 
ასევე, გარკევეულ დოზებში ინჰიბირება გაუწია NO-ს პროდუცირებას ლიპოპოლისაქარიდით 
დამუშავებულ RAW264.7 უჯრედებში (მაკროფაგული უჯრედები, მიღებული მამრი თაგვის 
სიმსივნიდან) [72]. A. glauca-ს ეთერზეთმა გამოავლინა მნიშვნელოვანი ანტიოქსიდანტური 
აქტივობა - DPPH რადიკალის შებოჭვისა და პეროქსიდაციის ინჰიბირების უნარი [32]. თესლის 
ეთერზეთებმა, კონცენტრაციით 200 მკგ/მლ, აჩვენა 39% აქტივობა DPPH რადიკალების 
შებოჭვით [73]. 

იანგის და მისი ჯგუფის მიერ (2020), შეფასდა A. dahurica-ს ანტიმიკრობული აქტივობა  
ალბინოსი ვირთაგვების (Sprague Dawley rats) გამოყენებით. ვირთაგვები დაყოფილი იყვნენ სამ 
ჯგუფად: ფიზიოლოგიური ხსნარით ნამკურნალები, ექსტრაქტით ნამკურნალები და 
ბიომიცინის მალამოთი ნამკურნალები. თითოეულ ვირთაგვაში ინფექცია გამოწვეული იყო 
Staphylococcus aureus-ის საშუალებით. 7 დღიანი მკურნალობის შემდეგ, ექსტრაქტით 
ნამკურნალები ვირთაგვების ჭრილობის დიამეტრი  და ბაქტერიების საერთო რაოდენობა 
უფრო მცირე იყო დანარჩენ ჯგუფებთან შედარებით. გარდა ამისა, ექსტრაქტით 
დამუშავებული ჯგუფის ცხოველებს აღენიშნებოდათ სხეულის დაბალი ტემპერატურა და 
ანთების მარკერების - TNF-α და IL-6 შემცირებული რაოდენობა. ამავე ჯგუფის ვირთაგვების 
ჭრილობის ქსოვილს აღმოაჩნდა ნაწიბურის წარმოქმნის უფრო სწრაფი უნარი, შედარებით 
მკვრივი გრანულაციური ქსოვილი, უფრო სქელი ეპიდერმისი და ანგიოგენეზის მარკერების 
მეტი რაოდენობა [74], [75]. გარდა იმისა, რომ კორეული ანგელოზადან გამოყოფილ 
ეთერზეთებს, განსაკუთრებით საბინენსა და მ-კრეზოლს, გააჩნია ძლიერი ანტიფუნგალური 
აქტივობა, Aspergillus და Trichophyton (MIC125–1000მკგ/მლ), სხვადასხვა შტამების მიმართ, 
ამჟღავნებს სინერგიზმს იტრაკონაზოლთან კომბინირებისას [76]. A. glauca-ს ეთერზეთის 
ანტიმიკრობული მოქმედება შეამოწმეს ბაქტერიული (Staphylococcus aureus, Bacilus subtilis, 
Escherichia coli, Pasteurella multocida) და სოკოვანი (Candida albicans, Microsporum canis, 
Aspergillus flavus, Fusarium solani) შტამების საშუალებით. ექსტრაქტი აქტიური იყო E. coli და S. 
aureus (MIC 141.3 და 159.3 მკგ/მლ), ასევე M. canis (MIC 178.1 მკგ/მლ) წინააღმდეგ [32].  

2014 და 2016 წლებში მეცნიერთა ჯგუფმა დაამტკიცა, რომ A. archangelica-ს ფესვის 
ეთერზეთი ამჟღავნებს ანტიმიკრობულ მოქმედებას Clostridioides difficile, Clostridium 
perfringens, Enterococcus faecalis, Eubacterium limosum, Peptostreptococcus anaerobius და Candida 
albicans წინააღმდეგ. ასევე, გააჩნია სუსტი აქტივობა ბიფიდობაქტერიისა და 
ლაქტობაცილების წინააღმდეგ. კიდევ ერთი კვლევის თანახმად, ამავე სახეობის ეთერზეთი 
აქტიურია ფუზარიუმის გვარის ზოგიერთი სახეობის, Botrytis cinerea და Alternaria solani 
წინააღმდეგ [30], [77]. A. archangelica-ს ეთერზეთის, ფენილეთილის სპირტის და α-

ტერპინეოლის თანაბარ პროპორციული კომბინაცია აინჰიბირებს A. flavus 
(აფლატოქსიგენური შტამი) და აფლატოქსინი B1-ის პროდუცირებას (2.25 და 2.0 მკლ/მლ) [78]. 

A. dahurica-ს ფესვების მეთანოლიანი ექსტრაქტიდან გამოყოფილი ფელოპტერინი 
შესაძლებელია განვიხილოთ, როგორც ძლიერი ანტიდიაბეტური საშუალება ტიპი II 
დიაბეტის დროს, რადგან გააჩნია ინსულინის სეკრეციის და გლუკოზოტოლერანტობის 
გაძლიერების უნარი in vivo, G პროტეინთან დაწყვილებული რეცეპტორების (GPR119) 
აქტივაციის გზით. შესაბამის ექსპერიმენტში, ყველა თაგვში, რომელიც იღებდა ანგელოზას 
ექსტრაქტს, შეინიშნებოდა გაუმჯობესებული გლუკოტოლერანტობა და ინსულინის აქტიური 
სეკრეცია. აღნიშნული ექსტრაქტის, ან n-ჰექსანიანი ფრაქციის განმეორებითი დოზებით 
მიღებამ განაპირობა, გლუკოტოლერანტობის გაუმჯობესება, დიაბეტით დაავადებულ 
თაგვებში. აღსანიშნავია, რომ აქტიური ფრაქციიდან გამოყოფილი სამი კუმარინიდან: 
იმპერატორინი, ფელოპტერინი და იზოიმპერატორინი, GPR119-ის და GLP-1-ის აქტივაცია 
განაპირობა ფელოპტერინმა [79]–[81].  

ანგელოზას სახეობიდან გამოყოფილმა ეთერზეთმა გააუმჯობესა იბუპროფენის 
ტრანსდერმალური შეღწევადობა დისმენორეულ მდგომარეობაში მყოფ თაგვებში [82]. 
ეთერზეთებმა, მათი ცხიმში ხსნადი ბუნებიდან გამომდინარე, შესაძლებელია გააუმჯობესოს 
წამლების კანში შეღწევადობა ტრანსეპიდერმალური განვლადობის გაზრდით. კიდევ ერთ 
კვლევაში (2017), ანგელოზას ეთერზეთმა (კონცენტრაციით 3%) მნიშვნელოვნად გაზარდა 
იბუპროფენის ტრანსმემბრანული შეღწევადობა ვირთაგვებში, კანის შემცირებული 
ადგილობრივი გაღიზიანებით [83]. 

პიაომ და მისმა ჯგუფმა A. dahurica-დან გამოყო 11 ფურიკუმარინი, როგორც ახალი და 
ეფექტური ფიტოესტროგენები, რომლებიც ეფექტურად მკურნალობდნენ მენოპაუზურ 
სიმპტომებს და გააჩნდათ გამოხატული ესტროგენული აქტივობა იშიკავას უჯრედებზე [84]. 
ცნობილია A. sinensis დადებითი გავლენა მრავალ გინეკოლოგიურ დაავადებაზე, თუმცა ეს 
ეფექტი გამოწვეულია მცენარის ჰორმონალური აქტივობით,  ამიტომ მისი გამოყენება 
მკერდის კიბოს მქონე პაციენტებში ეჭვქვეშ დადგა, რადგან შესაძლებელია განაპირობოს 
სიმსივნის ზრდა [85]. 

მიუხედავად იმისა, რომ ქოლგოსანთა ოჯახის ბევრი წარმომადგენელი საკვებ-
სანელებლად და არომატიზატორად გამოიყენება, ანგელოზას გვარის წარმომადგენლების 
ამავე დანიშნულებით მოხმარებამ შესაძლებელია გამოიწვიოს გარკვეული გვერდითი 
მოვლენები. მაგალითად, A. archangelica-ს ფუროკუმარინებმა, განსაკუთრებით კი - 8-
მეთოქსიფსორალენმა, მისი ფოტოტოქსიურობიდან გამომდინარე, შესაძლებელია 
გამოიწვიოს კანის სერიოზული დაზიანება, მით უმეტეს, მზის ულტრაიისფერი სხივების 
არსებობისას [86]. ჯანდაცვის მსოფლიო ორგანიზაციის მონაცემთა ბაზაში იძებნება A. sinensis 
ფესვების მოხმარების შედეგად განვითარებული გვერდითი მოვლენების 35 შემთხვევა, მათ 
შორის მუცლის ტკივილი, კრუნჩხვა, ბილირუბინის დონის მომატება, დიარეა, დისტონია და 
გასტროინტესტინალური ტრაქტის ჰემორაგია [87].  

გვარი ანგელოზას სახეობების მრავალფეროვანმა ქიმიურმა შემადგელობამ განაპირობა 
მათი განსხვავებული ბიოლოგიური აქტივობა, როგორიცაა:  ანტიმიკრობული, 
ანტიოქსიდანტური, ანთების საწინააღმდეგო, ანტიდიაბეტური, ანქსიოლიზური და სხვა. 

საქართველოში გვარი ანგელოზას  4 სახეობაა  გავრცელებული: ტყის ანგელოზა- Angelica 
sylvestris L. (სინონიმი - Selinum sylvestre (L.) Crantz.), ძოწი ანგელოზა - Angelica purpurascens 
Ave-Lall. (სინონიმი - Xanthogalum purpurascens Ave-Lall.), აჭარული ანგელოზა _ Angelica 
adzharica M. Pimenov  (საქართველოს ენდემი), ტატიანას ანგელოზა - Angelica tatianae Bordz. 
(კავკასიის ენდემი, სინონიმი - Xanthogalum tatianae Schischk) [10]. ლიტერატურის მონაცემები 
აღნიშნული სახეობების ქიმიური შემადგენლობისა და ბიოლოგიური აქტივობის  შესახებ 
მწირია, ჩვენი შემდგომი კვლევისათვის შეირჩა საქართველოს ენდემური სახეობა აჭარული 
ანგელოზა - A. adzharica, რომელიც გავრცელებულია მხოლოდ აჭარაში მთის შუა, ზედა და 
სუბალპური სარტყლის ტყის ველობებზე, ბალახოვანი ფერდობებზე, ზღვის დონიდან 900-
1900 მეტრის სიმაღლეზე. მცენარე 2007 წელს შეიტანეს წითელ წიგნში, როგორც გადაშენების 
პირას მყოფი სახეობა, ასევე მოხსენიებულია აჭარის იშვიათ და ქრობად სახეობებს შორის 
აჭარის ავტონომიური რესპუბლიკის რეგიონული განვითარების სტრატეგიაში 2010-2014 წწ. 
[88], [89]. 

4. დასკვნა 

  ჩატარებული წინასწარი ფიტოქიმიური კვლევებით   დადგინდა ბიოლოგიურად 
აქტიური ნივთიერებების: ორგანული მჟავების,  კუმარინების, ტერპენული ბუნების 
შენაერთების შემცველობა, [12,[90]. მნიშვნელოვანია გაგრძელდეს მისი შემდგომი კვლევა 
სამედიცინო პრაქტიკაში გამოყენების მიზნით, კულტურაში ათვისების პერსპექტივის 
გათვალისწინებით, რაც ენდემური სახეობის გადარჩენის საფუძველი იქნება. 

Chemical Composition and Biological Activity of Angelica L. Species 

Abstract 
Angelica L. is one of the most well-known genera of the Apiaceae family. Genus Angelica has a 

wide range of distribution and comprises around 60 to 90 species. Traditional medicine employs 
Angelica sp. for various pharmacological activities, such as: anti-inflammatory, analgesic, treatment of 
dermatological and intestinal diseases. Different phytochemicals have been isolated and identified from 
Angelica species. The most frequent chemical constituents are coumarins, furanocoumarins, essential 
oils, phthalides, polysaccharides, benzofuran, and polyacetylene derivatives.  Mentioned compounds 
cause diverse biological activity, such as: anti-inflammatory, antimicrobial, and cytotoxic. Some species 
exhibit anxiolytic activity too. 

Key words: Angelica, Furanocoumarins, Essential oils, Anti-inflammatory, Cytotoxic, 
Anxiolytic, Antimicrobial. 
 

 

 


